
De
s’archeologia, it’est chi ammajat de prus?
  



  
De seguru, in s’immaginàriu de sa gente,
s’idea de bìere bes-sende a pìgiu dae terra iscobertas chi lompent
dae su passadu, a tesu o acanta chi siat, s’ispantu de torrare a sa
lughe, a pustis de sèculos o millènnios, sas testimonias de chie
est bènnidu in antis de nois: custa est s’idea chi tenet su mundu
de sa comunicatzione, in ue balet prus s’iscoberta matessi chi non
su mètodu impreadu, su chi s’est agatadu in cussu momentu prus de
su cuntestu chi s’est torradu a fraigare.



  
Pro s’archeòlogu chi traballat a manera
iscientìfica, est prus de importu sa chistione acapiada a sa chirca
fata de sighidu, abbigendesi chi pro cantu si potzant impreare sos
mètodos mègius, sos isturmentos mègius, sa documentatzione mègius,
totu sas anàlisi possìbiles, s’intepretatzione de su cuntestu, de
sos pìgios geològicos e de sos elementos de sa cultura materiale,
no amus a lòmpere mai a nche torrare su chi fiat su passadu in sa
globalidade sua.



  
A sa lughe chi faghet sa chirca andant semper
a manu tenta ùmbras prus mannas e semper prus preguntas, chi petzi
in parte amus a pòdere cumprèndere cun sos mètodos de sa matèria,
chi pro natura sua càstiat pro su prus a su chi si podet
tocare.



  
S’archeologia aberit ghennas mannas subra de
sos mundos passados e faghet biagiare in su tempus sena de si nche
mòere dae logu perunu; atressende portales infinidos, intrende in
cuntatu cun sas testimonias materiales de òmines e fèminas chi bi
fiant in antis de nois.



  
In ue s’iscièntzia si depet firmare, pro ite
non sighire a andare prus a largu cun sa fantasia, cun su contu, ma
finas cun empatia?



  
Bastante chi su fine siat decraradu, proite
non provare a immaginare atziones, pensamentos, dudas e sentidos de
personàgios chi si moent intre sos sèculos in sos logos prus
connotos de su Sinis?



  
Unu libertu bìvidu in Tharros in s’època de
Traiano, de sa mannària de sos fràigos nuràgicos, ite nde podiat
pensare?



  
Cales sentidos e dolores ant ispiradu sa
faina de sos Gigantes de pedra?



  
In unu biàgiu intre de bisos e fantasia,
Antoni Murone si nde tirat sa bestimenta de Presidente de sa
Fondatzione Mont’e Prama e bestit cussa de narradore,
acumpangende-nos in unu biàgiu ispantosu, prenu de preguntas subra
de su passadu de s’ìsula nostra chi sunt ancora isetende
respostas.

In
sardu si podet iscrìere cale si siat cosa. Pro custu iscurtende su
consìgiu de sos amigos, apo pensadu de iscrìere unu contu simple,
iscapiadu dae su ruolu chi tèngio de rapresentàntzia legale de sa
Fondazione Mont’e Prama, dae su rigore iscientìficu, pro chircare
sa fantasia, pro lòmpere a pintare s’ispantu mannu de sos Gigantes
de Mont ‘e Prama e de totu su Parcu Archeològicu de Crabas.
    
  



  

    
Su passadu antigu nostru, nos lompet craru,
mancari chi non si resessant a cumprèndere medas cosas chi nos
lassant ammajados, partzende-si e aunende-si a su matessi tempus,
ghetendesi in unu mundu chi sighit a pònnere preguntas a sa
gente.
  



  

    
Sa matessi gente chi onni annu lompet a su
museu de Crabas e a s’àrea archeològica de Tharros e chi amus a
traballare pro retzire finas in Mont’e Prama e in Santu
Srabadoi.
  



  

    
In custu contu apo chèrfidu torrare
meressimentu a sos istùdios de Ilària Orri e Nicoletta Camedda, chi
in su 2022
  



  

    
ant iscritu artìculos de importu pro MP, gasi
comente a àteros iscritores sardos chi ant contadu a manera
“fantàstica” s’archeologia, Mont’e Prama e sas istàtuas
suas.
  



  

    
Sa punna prus de importu est cussa de
contribuire a sa càusa de s’iscritura in limba sarda: una
testimonia de importu e una operatzione culturale chi ponet paris
meda sardos, a onni livellu.
  



  

    
Ca finas custa est cultura.

Est su 111 pustis de Cristos e su Sinis nch’est romanu dae casi
bator sèculos.
  



  
Su portu antigu de Tharros, chi fiat istadu
empòriu fenìtziu, furriadu a tzitade dae sos cartaginesos, s’est
mudadu in una tzitade chi bivet, ma non abbòniat, sighende sa vida
fitiana tostatza cumandada dae su tzentru polìticu e militare de
s’Imperu.



  
Sos Romanos, aiant batidu, comente a semper,
cambiamentos mannos: in antis aiant acontzadu sos muros e posca
aiant fraigadu tèmpios noos.



  
Sas fortilesas pùnicas in pedra arenària de
su Murru Mannu, giassu nuràgicu antigu, ddas aiant assentadas cun
fileras de matones de basaltu e aiant fatu unu muru de sustennu a
làcana de unu fossadu. Intre sos tèmpios fraigados in cussu tempus,
est de interessu mannu su chi tzèrriant “tempietto K”.



  
Custu fràigu, nàschidu in sa purrata de
tempus dae ue moet s’istòria nostra, s’agatat in s’ala orientale de
su montrigu de Santu Giuanne de su Sinis e si nche podet lòmpere
pighende una iscala de basaltu.



  
S’intrada de custu est fata cun chimbe
gradinos, est fraigadu cun blocos iscuadrados de arenària e tenet
duos pilastros in sa fatzada.



  
Su fràigu aiat chistidu elementos pùnicos,
che a s’altare cun sa curnisa a “gula egìtzia” e duos blocos cun
iscritas pùnicas de dèdicas.



  
Pròpriu in cussos annos bi fiant istadas sas
mudaduras prus mannas, cun sa tzitade de Tharros chi aiat connotu
una sestada urbanìstica mègius. In sa purrata in antis, su sistema
de sas carreras fiat pagu regulare, proite sos carros chi ddas
atressaiant isfrutaiant sas rocas chi bessiant a pìgiu.



  
Sas mudaduras pertocaiant su pamentu de sas
istradas in basaltu, su fràigu de edifìtzios pùblicos monumentales
noos, e intre de custos bi fiant tres impiantos termales.



  
Suta de sas istradas aiant fatu una retza de
fognas a ue nche bessiant sas abbas brutas, siat de sos fràigos
pùblicos chi de sas domos.



  
Comente a totu sas termas, finas sos de
Tharros teniant sos ispogiadòrgios, teniant logos in ue si podiant
fàghere bànnios fridos e caentes e, in carchi ocasione, sos
pamentos fiant ondrados cun mosàicos colorados.



  
Mancari chi non bi siant mitzas termales,
s’abba caente fiat assegurada dae su praefurnium, unu giassu pro
sas forreddas.



  
In sa matessi purrata de tempus aiant fatu
una de sas istruturas urbanas prus mannas: s’acuedotu, chi in parte
si podet bìere ancora oe acanta de s’istrada moderna chi lompet a
sos isfossos.



  
Prima s’abba dd’asseguraiant petzi dae sas
cisternas e dae pagos putzos, fatos a tempos de sos pùnicos.



  
S’acuedotu nche faghiat lòmpere s’abba a su
chi li naraiant castellum aquae, unu serbatoju mannu chi serbiat
pro nche leare e isparghinare s’abba in sas termas.



  
Custa istrutura cuadrangulare fiat posta in
mesu a sa tzitade intre su cardo maximus (s’istrada romana prus de
importu chi atressaiat sa tzitade dae Nord a Sud) e su decumanus
(s’istrada chi andaiat dae Est a Ovest) e bi fiat unu aposentu pro
allogare s’abba e una vasca de limpiadura cullegada a una funtana
chi nd’est abarrada, a in antis, una base mesu tunda A pees de sos
montrigos de Santu Giuanne e de su Murru Mannu bi fiant àteros
cuartieris, fraigados su prus in edade romana ma pighende sas
tècnicas de traditzione pùnica chi sos archeòlogos connòschiant cun
su nòmene opus africanum (òpera africana) o finas “òpera a
telàrgiu”. Custa tècnica fiat cussa de nde pesare pinnas de muru a
pilastros de pedra siat in basaltu chi in arenària e, in mesu,
pedras prus piticas de forma irregulare.



  
Sa vida in Tharros non si firmaiat petzi a su
primu pianu.



  
Is liminàrgios de is domos, fatos in
pedramòlina, nche leaiant a aposentos chi s‘acaraiant a s’istrada,
in ue a printzìpios s’agataiant butegas o laboratòrios. Bi fiant
domos chi teniant duos pianos, pro more de iscalas de pedra o
istampos pro sas bigas chi poderaiant unu tauladu. Sas pinnas de
muru, in intro, fiant pintadas e ancora oe b’at galu arrastos de
colore ruju, biancu, biaitu e grogu.



  
Sos pamentos fiant fatos de terra o
ammantados de “coc-ciopesto” (unu istratu chi poderat meda,
cumpostu dae cantos de terracota e carchina), is bòvidas imbetzes
fiant ladas, fatas cun faschinas o cannas, in època romana sas
coberturas aiant incumintzadu a ddas fàghere cun tèula. Su giassu
chi Tharros aiat dedicadu a sa “tzitade de sos mortos”, in cussu
tempus fiat galu prus mannu de su passadu: in parte sighiat a
isfrutare sos tretos pùnicos, in parte agataiat logos noos.



  
Sos mortos fiant interrados in sa costera
intre su chi oe naramus Capo San Marco e su burgu de Santu Giuanne,
in su tretu intre sa crèsia de Santu Giuanne de su Sinis e sa
costera a intro de su fossu de Su Murru Mannu.



  
S’impreu de custu logu pro interrare sos
mortos fiat cumentzau cando non fiat prus de importu pro sa
defensa. Sas tumbas fiant de duas genias: sa chi ddis narant
interros a sa



  
“capucina”, ammuntadas de teulas postas a unu
gheta-abba, e sas a “cupae”, fatas cun elementos semicilìndricos
postos pro ammantare sos fossos.



  
In calicuna de custas “cupae” bi fiat unu
istampu chi serbiat pro nche pònnere ofertas a su mortu; sa matessi
funtzione teniant mensas piticas postas a in antis de sas
tumbas.



  
Est custu su cuntestu - in una de sas termas
chi amus men-tovadu subra - in ue agatamus sos primos protagonistas
de s’istòria nostra. Sunt Candex e Vinicius, su primu, tzitadinu
romanu e su segundu, indìgenu “romanizadu”, òmine fidadu
suo.





  

    


  



  




  

    
Leghe sa fràsia a boghe arta e borta in
italianu

Su portu antigu de Tharros, chi fiat istadu
empòriu fenìtziu, furriadu a tzitade dae sos cartaginesos, s’est
mudadu in una tzitade chi bivet, ma non abbòniat, sighende sa vida
fitiana tostatza cumandada dae su tzentru polìticu e militare de
s’Imperu. Sos Romanos, aiant batidu, comente a semper, cambiamentos
mannos: in antis aiant acontzadu sos muros e posca aiant fraigadu
tèmpios noos.

Candex fiat nàschidu in Roma in su 57 a pustis de Cristos dae
Giulia Tandilla, fìgia de Marco Arrecino Clemente, chi aparteniat a
su rangu de is cadderis e fiat istadu unu prefetu pretorianu dae su
38 a su 41 suta de Caligola. Fiat nebode de Arrecina Tertullia, chi
at a bènnere a èssere sa prima pobidda de su chi at a èssere
s’imperadore Tito, e de Marco Arrecino Clemente, chi portaiat su
matessi nòmene de su babbu, issu puru prefetu pretorianu in su 70,
suta de s’imperadore Vespa-siano.
  



  
Fiat duncas unu tzitadinu romanu de prima
fàscia, bae e chirca comente dd’at acabbada in Sardigna e cumandare
sa bardiania in una de sas tzitades de Sardigna e Còrsica. Cussu
mangianu, cartzadu e bestidu cun su amictus pràticu, a pustis de
àere bufadu una tassa de abba, fiat prontu a si dedicare a sos
afàrios suos. De s’èssere limpiadu non si nde fiat incuradu, ca
tantu teniat tempus meda a s’acabbu de su merie in sas
termas.



  
Si fiat afidadu petzi a su tonsor, su
barberi, privadu e pro custu caru, chi dd’aiat segadu sos pilos e
assentadu sa barba. S’importàntzia de Candex, sa mesura de su
podere suo, si podiat bìere dae su nùmeru de sos clientes chi
dd’aiant ischidadu pro sa salutatio de su mangianu faghende unu
burdellu mannu. Sa cosa dd’infadaiat meda, ma aiat pèrdidu sa
reputatzione si no aiat iscurtadu sas chèscias o sas rechestas de
agiudu e no aiat respostu a sos saludos de chie l’isetaiat dae
s’ora de s’arbèschida.



  
Fiat una règula firma custa de su ritu
fitianu de sa clientela.



  
Su cliens podiat andare a domo de su patronus
a pee o in letiga, ma fiat òbligu a pònnere sa toga e a no ddu
tzerriare cun cunfiantza a nòmene, petzi dominus ddu podiat mutire,
pena fiat de torrare a domo a manos iscutas.



  
Su turnu pro retzire su donu non fiat
apostivigadu castiende a chie arribbaiat a primu ma pro more de
s’importàntzia sotziale, pro custu sos pretores lompiant in antis
de sos tribunos, sos cadderis, sos lìeros e posca custos sos
libertos.



  
Sas fèminas non pigaiant parte a custa
assistèntzia fitiana nen comente patronas nen che a clientes, foras
chi sas viudas chi pediant pro issas etotu su chi su patronus
donaiat a su cliente mortu o cando su cliente, a pee o in letiga,
nche leaiat sas pobiddas malàidas o male acontzas pro pedire donos
prus generosos a su sennore.



  
Candex partziat su mandigare suo in tres
pastos a sa die: jentaculum, prandium e cena. Ma ddi dedicaiat pagu
atentzione. Vinicius aiat tentu in donu dae su mastru suo, chi fiat
s’ùnicu pensamentu a totu die, non petzi su nòmene ma finas sa
reconnoschèntzia eterna ca nche l’aiat bogadu dae sa cundi-tzione
de iscrau, ca bi fiat nàschidu, benende a èssere prima



  
“liberto” e a pustis tzitadinu, mancari chi
in fundu a s’organizatzione de sa tzitade.



  
Cussa die pariat prus istranu de sas àteras.
Mudu-mudu, ma inchietu, isbeliadu, pagu passientziosu. Candex
dd’aiat abbaidadu mancari chi pariat betende sos ogros cara a su
bòidu a in antis suo. “Vinicius, ite patis? Papadu as? Carchi
fasizu as tentu? Su chi t’afannat it’est?



  
A pustis de s’èssere firmadu un’iscuta, su
pitzinnu s’aiat iscraridu sa boghe: “Est totu sa note chi so
pensende a s’istòria chi m’at contadu Crius, su betzu, candu in
fines at seberadu de mi contare de sas lughes chi a fitianu bessint
dae s’iscurigore abbaidende s’orizonte, a s’àtera ala de su mare,
sennore meu”.



  
“E ite istòria podet èssere mai pro ti nche
treulare gasi?”



  
“Non mi trèulat, in beridade, ma mi ponet
chistiones”.



  
“Pro Saturnu, ti ponet chistiones comente chi
fessat unu sacerdote in su tèmpiu de Gerusalemme?”



  
“No, mi preguntat a pitzu de chie istaiat in
custa terra in antis de nois, in tempos colados. Cussas
populatziones chi ant fraigadu sas turres mannas chi nos inghìriant
e chi, a su chi narat Crius, aiant afestadu una batalla manna
fraighende unu mausoleu amparadu dae istàtuas mannas”.



  
“Ma ite totu mi ses contende?”



  
“Fiant domadores de perdas, ma finas
allevadores, massajos, tessidores. Crius narat chi cussos òmines
giai millechimbighentos annos a oe aiant fraigadu a su nessi
setemìgia turres, chi ddis naraiant nuraghes. E narat chi fiant
organizados in sotziedades adelantadas, cumplessas, comente est
Roma nostra oe in die”.



  
“Ma seguru ses chi non nche siat essidu foras
de istèrgiu cun su binu de s’annu passadu?”



  
“Isse etotu narat chi connoschet petzi una
parte minore de cussa istòria manna, ma cussos monumentos nos
podent contare s’istòria de cussu tempus e sa sotziedade
issoro”.



  
“Tue mi dias chèrrere nàrrere chi giai prima
de sa fundat-zione de Roma bi fiat calicunu chi biviat in
comunidades organizadas?”



  
“Capitaiat chi esserent istadu in sos
nuraghes, papende, molende trigu, tessende e allughende fogos. Bi
fiat finas chie fiat espertu de metallurgia e fiat finas àbile a
ammantare ànforas cun sa chera de sas abes, pro ddas fàghere
impermeàbiles e pro cunservare lìcuidos che a su binu.





  




  

    


  



  
Agata sa faddina (solutzione in intro de su
Capìtulu)

Candex fiat nàschidu in Roma in su 57 a
pustis de Cristos dae Giulia Tandilla, fìgia de Marco Arrecino
Clemente, chi aparteniat a su rangu de is cadderis e fiat istadu
unu prefetu pretorianu dae su 38 a su 41 suta de Caligola. Fiat
nebode de Arrecina Tertullia, chi at a bènnere a èssere sa prima
pobidda de su chi at a èssere s’imperadore Tito, e de Marco
Arrecino Clemente, chi portaiat su matesso nòmene de su babu, issu
puru prefetu pretorianu in su 70, suta de s’imperadore
Vespasiano.

